Tilmæli um framtíðar sjónvarpssendinet og framtíðar sjónvarpsvirksemi hjá Kringvarpi Føroya
Kringvarp Føroya er kunnað um, at Føroya Tele í fráboðan til Mentamálaráðið 24. august 2007 hevur staðfest, at vandi er fyri, at høvuðssjónvarpssendarin á Húsareyni steðgar og ikki fæst í gongd aftur. 

Út frá teimum upplýsingum, sum vit hava um sjónvarpssendinetið, má henda ávaring frá Føroya Tele takast í størsta álvara, og tað verður ein vanlukka fyri Kringvarp Føroya, um høvuðssendarin slóknar. 

Høvuðssendarin á Húsareyni føðir allar hinar sjónvarpssendararnar. Slóknar høvuðssendarin, steðga allar sjónvarpssendingar hjá kringvarpinum, og ikki ber til at senda aftur, fyrr enn eitt nýtt sendinet er tókt. 
Kringvarpið metir støðuna so álvarsliga, at vit eru farin undir at búgva okkum til at taka støðu til, hvørjar avleiðingar tað fær fyri eitt nú innkrevjingina av kringvarpsgjaldinum og starvsfólk, um kringvarpið ikki kann senda sjónvarp í eina ávísa tíð.  

Vit heita tí á MMR um skjótast møguligt at taka stig til at útvega kringvarpinum eitt nýtt digitalt sjónvarpssendinet. 

Tíðin er farin frá analogu sendinetunum. Okkara grannalond hava ella eru í ferð við at leggja um til digital sendinet, og tey hava ásett, nær tey síðstu analogu netini verða sløkt. Hesi viðurskifti eru gjølla umrødd í frágreiðingini hjá Netnevndini um útvarps- og sjónvarpssendinetið, sum varð handað landsstýrismanninum í vinnumálum í mars 2005. 
Betri tilboð til hyggjararnar fyri kringvarpsgjaldið
Sum kunnugt kunnu flestu húski í Føroyum nú síggja DR1 og DR2 beinleiðis gjøgnum hald frá privatum útbjóðarum, sum í næstu framtíð helst eisini kunnu bjóða TV2-Danmark. Hetta hevur við sær, at sjónvarpstilboðið frá KVF ikki longur hevur sama virði fyri hyggjararnar.  

Tí meta vit, at tað er neyðugt at endurskoða sjónvarpsvirksemið hjá kringvarpinum. Eftir okkara tykki er neyðugt, at almenna sjónvarpið kann nøkta ein grundleggjandi sjónvarpstørv hjá einum ávísum parti av hyggjarunum. Teir hyggjarar, sum ynskja eitt størri sjónvarpstilboð, kunnu so keypa hetta frá einum privatum veitara. 

Nú neyðugt verður at taka støðu til framtíðar sjónvarpssendinetið, loyvir Kringvarp Føroya sær at endurtaka tilmæli okkara um, at framtíðar uppgávan hjá sjónvarpi kringvarpsins eigur at verða: "At reka eina føroyska sjónvarpsrás umframt at endurvarpa útlendskar public service sjónvarpsrásir."

KVF hugsar sær, at í "pakkanum", sum KVF bjóðar fyri sjónvarpsgjaldið, verða 3-4 útlendskar PBS-rásir umframt tann føroyska rásin, sum verður sett saman av sendingum, ið KVF framleiðir, føroyskaðum sendingum, tingvarpinum og sendingum frá privatum framleiðarum. 
Eftir hesum uppskoti verður virksemið hjá sjónvarpinum býtt sundur í tveir partar. Annar verður at endurvarpa útlendskt sjónvarp og hin at reka eina føroyska sjónvarpsrás eftir málsetninginum í kringvarpslógini. 

Nýtt digitalt sendinet
Ein tílík loysn krevur, at tað almenna ræður yvir einum digitalum sendineti við einum multipleksara, ið kann senda 4-5 sjónvarpsrásir. Víst verður til frágreiðingina hjá Netnevndini.
KVF hevur kannað, hvussu rættindini til at endurvarpa útlendskar PBS-rásir kunnu útvegast.  
UBOD (Union of Broadcasting Organizations in Denmark) er ein felagsskapur, sum danskar og útlendskar sjónvarpsstøðir hava stovnað til at umsita teirra rættindi í smb. við, at antennufeløg og aðrir privatir útbjóðarar endurvarpa teirra sendiflatu beinleiðis. 

Í hinum norðurlondum eru samsvarandi UBO-feløg. UBO-Danmark umsitir áhugamálini hjá KVF, tí onki UBO felag er í Føroyum. 

KVF gjørdist limur í UBOD í sambandi við, at Televarpið sendir føroyska sjónvarpið, og at ein íslendskur útbjóðari hevur ætlanir um at senda føroyska sjónvarpið í sínum pakka. 

KVF sendi í februar 2005 fyrispurning til UBOD, sum svaraði, at um vit ynsktu at fara víðari við ætlanini um at senda útlendskar PBS-rásir, skulu avtalur gerast við UBOD og Copy-Dan. UBOD upplýsti samstundis, at KVF vildi fáa hesi rættindi til somu treytir sum Televarpið. 

Danmark Radio sendi okkum somuleiðis skriv, har gjørt varð vart við, at vit ikki kundu rokna við, at sáttmálin millum KVF og DR gevur rætt til at senda DR1 og DR2 í fullum líki, og at KVF tí má útvega sær hesi rættindi gjøgnum UBOD og Copy-Dan.

Kappingaratlit og heimildir

Av tí, at privatir veitarar bjóða somu rásir í Føroyum, kann hugsast at spurningurin um kappingaratlit verður reistur. 

Vit vendu okkum í 2005 til kappingarráðið við einum munnligum fyrispurningi, har vit spurdu, um kappingaratlit kunnu ávirka eina tílíka verkætlan. Kappingarráðið svaraði munnliga, at teir mettu ikki, at hesi viðurskifti vóru ein forðan fyri at arbeiða víðari við verkætlanini. 

Víst varð eisini á, at avgerandi er, hvat politiski myndugleikin ger av. 

Í nýggju kringvarpslógini er heimilað KVF at reka tílíkt virksemi. Í grein 10, stk. 6 er ásett: “Virksemið hjá Kringvarpi Føroya kann eisini fevna um at endurvarpa útlendskar public-service sjónvarpsrásir.”
Verður avgjørt at útvega eitt alment sendinet við einum multipleksara, eigur skjótast gjørligt at verða farið undir at útvega sendirættindini.
Stórt framstig fyri KVF og hyggjararnar
Sum víst á omanfyri hevur UBOD sagt frá, at KVF kann fáa hesi rættindi fyri somu treytir sum Televarpið. Eftir hesum er árligi kostnaðurin fyri tríggjar tær fyrstu rásirnar tilsamans 81 kr. um árið fyri hvørt húski. Ein fjórða rás kostar 18 kr. 

Við 14.000 húskjum hevði kostnaðurin fyri rættindini sostatt verið góðar 1,3 mió. kr. um árið.

Vit meta, at henda upphædd kann sparast í rakstrinum, tí ein tílík umlegging av virkseminum hjá kringvarpinum hevði havt við sær, at ávísar funktiónir vórðu niðurlagdar. 

Eitt tílíkt framtíðarkonsept verður eitt sera stórt framstig fyri sjónvarpið og fyri hyggjararnar, sum fáa eitt munandi betri tilboð fyri sama kringvarpsgjald, og tað eru harvið hyggjararnir, sum fáa tann sonevnda “digitala ágóðan”. 

Eitt tílíkt konsept hevði samstundis givið møguleika fyri at umskipað sjónvarpið. Tá hevði borið til at gjørt organisatiónina einfaldari, og at seta alla orku av til tann eina málsetningin, sum er at framleiða føroyskt sjónvarp. 

